
COMUNIDAT DE TREBALLO D'OS PIRINEUS

COMPROMISO TA LA PROMOZIÓN
DE L'HIDROCHENO RENOVABLE


A la vista d'os acontezimientos cheopoliticos reziens, a nezesidat d'azelerar o prozeso de neutralidat en carbono y d’achiquir a dependenzia en relazión a los recursos enercheticos no renovables y contaminans, amanixe platera como una prioridat.

A Estratechia Europea en materia d'Hidrocheno esplora o potenzial de produzión d'iste vector enerchetico a partir d'enerchías renovables, un trango esenzial ta contrebuyir a la transizión enerchetica y a la descarbonizazión en o territorio d'a Unión Europea.

Conszién d'o potenzial de l'hidrocheno renovable como recurso enerchetico viable y d'a posibilidat de chenerar importans sinerchias entre estratechias d'espezializazión intelichén d'os suyos miembros, a CTP deseya progresar por a vía d'a durabilidat. Os suyos territorios aspiran a una transizión ta una economía de zero emisions de gas d'efeuto ibernadero a traviés d'una azión coordinada.

A Estratechia Pirenaica d'o Cambio Climatico, aprebada por a CTP baixo la empenta de l'Observatorio Pirenaico d'o Cambio Climatico (OPCC), trata d'os impautos d'iste cambio climatico y proposa midas d'adautazión en o suyo territorio.

De conformidat con a Declarazión d'o Consello Plenario d'a CTP adoptada o 30 de noviembre de 2022 zelebrau baixo a presidenzia d'Euskadi, a Comunidat de Treballo d'os Pirineus deseya un compromiso zereño ta la promozión d'a produzión, d'o transporte y de l'almagazenamiento, y d'a utilizazión de l'hidrocheno renovable, con os siguiens obchetivos:

•	A creazión d'un espazio trasbuegatizo ta lo desembolique d'a economía de l'hidrocheno.
•	L’enfortimiento d'o posizionamiento d'a CTP a escala europea, más que más en o marco d'os grans proyeutos europeus d'infraestrutura en curso de constituzión ta valorizar y asegurar aber cuenta d'os proyeutos en curso d’esplegue en os territorios pirenaicos.
•	O refirme a las negoziazions en curso entre os Estaus ta desarrollar infraestruturas transpirenaicas d'interconesión que contrebuyirán a diversificar as fuens de furnimiento enerchetico y a promover a descarbonizazión grazias a l'uso de fuens d'enerchía renovables, como l'hidrocheno verde y o biometano. Reclama igualmén que as Rechions y Comunidaz Autonomas sigan embrecadas en o prozeso de dezisión.
•	A realizazión d'os obchetivos de descarbonizazión fixaus en as estratechias a diferens escalas territorials, prenzipalmén por a promozión d'a cooperazión transpirenaica en a mesa en marcha d'infraestruturas de transporte y almagazenamiento de l'Hidrocheno.

Amás, os territorios miembros d'a CTP promoverán l'adesión d'os actors publicos y privaus interesaus a iste compromiso con a finalidat d’achuntar a totas as partes intresadas ta la chenerazión d'un ecosistema de l'hidrocheno en os Pirineus. D'ista manera, o desembolique de cadenas de valor d'hidrocheno limpio integradas en os diferens sectors será continau por o treballo en rete y o desembolique de proyeutos de colaborazión.

A CTP posa a la disposizión d'ista iniziativa a suya esperenzia en os proyeutos trasbuegatizos. Disposa d'un equipo teunico espezializau en cooperazión trasbuegatiza, con as conoixenzias y os recursos finanziers nezesarios ta pasar d'os obchetivos a los proyeutos espezificos, y ta esplorar fuens de finanziamiento complementarias apropiadas. Ta aclarir y afavorir iste treballo, ye constituyiu un grupo de treballo consagrau a l'hidrocheno renovable en o cual partizipan personas espertas proveniens d'os sectors publicos y privaus de toz os territorios miembros.

A CTP ye convenzida que a nueva economía sin gases d'efeuto ibernadero aprezisa una transizión rapida y chusta que permita bascular ta un sistema enerchetico basau en enerchías renovables y mui efiziens en recursos. Iste sistema abrá de guarenziar a implicazión d'a poblazión en cheneral y d'os ziudadans pirenaicos en particular, guarenziando a sostenibilidat, a preservazión d'a salut, a reduzión d'a pobreza enerchetica, a seguranza d'o furnimiento, asinas como l'azesibilidat a la enerchía en ista aria cheografica, mesmo dende un punto de vista finanziero.

Por totas istas razons, os territorios miembros d'a Comunidat de Treballo d'os Pirineus, basaus en as suyas competenzias, a suya esperenzia y as suyas capazidaz ta construyir futuros proyeutos de cooperazión trasbuegatiza, confirman o suyo firme compromiso en iste esfuerzo.


En Vitoria-Gasteiz, 6 de noviembre de 2023

